
	1.
	Արդարադատության նախարարություն 04.09.2019թ.           թիվ գրություն 01/27.2/19532-2019

	Նախագծի 2-րդ հոդվածի համաձայն՝ նախատեսվում է «Դեղերի մասին» ՀՀ օրենքի 21-րդ հոդվածի 16-րդ մասը լրացնել 2-րդ նախադասությամբ՝ հետևյալ բովանդակությամբ. 
«Դեղերի մեծածախ իրացման լիցենզավորումը իրականացվոմ է մեծածախ իրացման լիցենզավորման կարգի ուժի մեջ մտնելուց հետո՝ մեկամսյա ժամկետում»:
Այսպես, «Դեղերի մասին» ՀՀ օրենքի 21-րդ հոդվածի 16-րդ մասի համաձայն դեղերի մեծածախ իրացման լիցենզիա ունեցող անձը լիցենզիայի գործողության ժամանակահատվածում (այդ թվում` լիցենզիայի գործողության կասեցման ժամանակահատվածում) չի կարող իրականացնել օրենքով նախատեսված դեղատնային գործունեություն, բացառությամբ այն դեպքերի, երբ ստեղծվում է առանձին իրավաբանական անձ, որն ունի համապատասխան մանրածախ իրացման լիցենզիա:
«Դեղերի մասին» ՀՀ օրենքի 23-րդ հոդվածի 1-ին մասի համաձայն դեղերի, դեղանյութերի, դեղաբուսական հումքի իրացումը սույն օրենքով սահմանված կարգով կարող են իրականացնել դեղատնային գործունեության կամ դեղերի մեծածախ իրացման համար լիցենզավորված անձինք, որոնք իրացման ծավալների վերաբերյալ Լիազոր մարմին ներկայացնում են տարեկան հաշվետվություն` Լիազոր մարմնի սահմանած կարգով:
Ինչպես բխում է վերոնշյալ իրավական նորմերից, դեղերի մեծածախ իրացումը հանդիսանում է լիցենզավորման ենթակա գործունեություն, և հանդսիացել է այդպիսին օրենքի ուժի մեջ մտնելու օրվանից:
Հարկ է նշել, որ «Դեղերի մասին» օրենքը ուժի մեջ է մտել 2016 թվականի դեկտեմբերի 15-ից, և դեղերի մեծածախ իրացման լիցենզավորման հետ կապված հարաբերությունները կարգավորող իրավական նորմերի ուժի մեջ մտնելու առումով առանձնահատուկ պահանջներ նախատեսված չեն եղել:
 Վերոգրյալից ենթադրվում է, որ դեղերի մեծածախ իրացմամբ զբաղվող սուբյեկտները դեռ 2016 թվականի դեկտեմբերի 15-ից պետք է ունենային լիցենզիա, ինչից բխում է, որ օրենքի ուժի մեջ մտնելուց հետո չի կարող արդեն իսկ գործող դրույթի համար սահմանվել գործողության նոր ժամկետ այն դեպքում, երբ լիցենզավորման պահանջի մասին դրույթը գործել է դեռ 2016 թվականի դեկտեմբերի 15-ից: Հետևաբար այս պայմաններում տնտեսվարող սուբյեկտների վրա դնել լիցենզավորման պահանջ այն դեպքում, երբ վերջիններս լիցենզավորվելու պարտականություն ունեցել են օրենքի ուժի մեջ մտնելուց հետո, իրավաչափ համարվել չի կարող:
Ելնելով վերոգրյալից՝ գտնում ենք, որ նախագծի 2-րդ հոդվածն անհրաժեշտ է հանել:
	Ընդունվել է













	Նախագիծը խմբագրվել է: 










	2.
	Էկոնոմիկայի նախարարություն 28.08.2019թ. թիվ  01/09.2.2/8127-19 գրություն



	  Ներկայումս գործող «Դեղերի մասին» ՀՀ օրենքի 27-րդ հոդվածի 5-րդ մասով սահմանվում է դրույթ համաձայն որի՝ դեղատոմսով իրացվող դեղերի մասին տեղեկատվության տարածումը զանգվածային լրատվամիջոցներով արգելվում է։
  Նախագծի 3-րդ հոդվածով սահմանվում է դրույթ առ այն, որ բացառությամբ Լիազոր մարմնի կամ նրա կողմից լիազորված անձի կողմից առողջապահական պետական նպատակային ծրագրերի շրջանակներում քաղաքացիներին տրամադրվող դեղատոմսով իրացվող դեղերի մասին հանրային իրազեկում իրականացնելու դեպքերի, որի իրականացման կարգը սահմանում է Լիազոր մարմինը:
Ըստ այդմ, կարևորելով հավասար մրցակցային դաշտի, ինչպես նաև կարգավորման թափանցիկության ապահովման անհրաժեշտությունը, առաջարկում ենք նախագծում ընդգրկել, դրույթներ, որոնք կսահմանեն Լիազոր մարմնի կողմից լիազորված անձի ընտրության չափանիշներն ու ընտրության ընթացակարգի ընդհանուր շրջանակը (օրինակ` լիազորված անձին ներկայացվող պահանջներ, դիմելու, հայտերի բավարարման կամ մերժման հիմքեր, հաշվետվողականություն, գործունեության ժամանակահատված և այլն), ինչպես նաև հստակեցնել,  արդյոք տարբեր առողջապահական պետական նպատակային ծրագրերի շրջանակներում այդ լիազորված անձը լինելու է մեկը, թե ընտրվելու են տարբեր անձինք։ 
	 Չի ընդունվել 













	Նախագծով սահմանվել է, որ հանրային իրազեկումը կիրականացվի լիազոր մարմնի կամ նրա կողմից լիազորված անձի կողմից, իսկ տվյալ դեպքերում հանրային իրազեկում իրականացնելու կարգը կսահմանվի լիազոր մարմնի կողմից, հետևաբար բարձրացված հարցերի պատասխանները ձևակերպում կստանան համապատասխան իրավական ակտում, իսկ ինչ վերաբերում է մրցակցային դաշտին, ապա այն վերաբերելի չէ նախագծով առարարկվող կարգավորմանը, քանզի մրցակցության տիրույթը առավելապես բնորոշ է առևտրային բնույթի գործունեությանը, որպիսին չի հանդիսանում նախագծային կարգավորման նպատակը, իսկ թափանցիկության առումով` նախագծով առաջարկվող կարգավորումը ամբողջությամբ ուղղված է թափանցիկության ապահովմանը:
Բացի այդ ներկայացված առաջարկները դուրս են «Դեղերի մասին» օրենքի կարգավորման առարկայի շրջանակից:












 

	3.
	Ֆինանսների նախարարություն  29.08.2019թ. թիվ 01/28/14329-2019 գրություն







	ՀՀ կառավարության 2019 թվականի փետրվարի 28-ի «Դեղերի շրջանառության պետական կարգավորման ոլորտում փորձաքննությունները և մասնագիտական դիտարկումները կազմակերպող և իրականացնող մարմին նշանակելու մասին» թիվ 150-Ն որոշման (այսուհետ՝ Որոշում) 1-ին կետի համաձայն՝ առողջապահության բնագավառում պետական կառավարման լիազոր մարմինը դեղերի շրջանառության պետական կարգավորման ոլորտում փորձաքննություններն ու մասնագիտական դիտարկումները կազմակերպում և իրականացում է Հայաստանի Հանրապետության առողջապահության նախարարության «Ակադեմիկոս Էմիլ Գաբրիելյանի անվան դեղերի և բժշկական տեխնոլոգիաների փորձագիտական կենտրոն» փակ բաժնետիրական ընկերության միջոցով:
Դեռևս Որոշման նախագծի շրջանառության փուլում ՀՀ ֆինանսների նախարարությունը (այսուհետ՝ Նախարարություն)  20.12.2018թ. թիվ 01/11-1/23828-18 գրությամբ, 22.02.2019թ.-ի սոցիալական կոմիտեի նիստի, ինչպես նաև ՀՀ առողջապահության նախարարի տեղակալի հետ բանավոր քննարկումների ժամանակ առաջարկել է ՀՀ կառավարության քննարկմանը ներկայացնել օրենսդրական փոփոխությունների համապատասխան փաթեթ, որով «Ակադեմիկոս Էմիլ Գաբրիելյանի անվան դեղերի և բժշկական տեխնոլոգիաների փորձագիտական կենտրոն» փակ բաժնետիրական ընկերության կողմից մատուցվող ծառայությունների դիմաց գանձվող վճարները կսահմանվեն որպես պետական տուրք, իսկ կազմակերպության ֆինանսավորումը կիրականացվի պետական բյուջեով:
Որոշման 2-րդ կետի համաձայն՝ ՀՀ առողջապահության նախարարին հանձնարարվել է  Որոշումն ուժի մեջ մտնելուց հետո վեցամսյա ժամկետում քննարկել «Ակադեմիկոս Էմիլ Գաբրիելյանի անվան դեղերի և բժշկական տեխնոլոգիաների փորձագիտական կենտրոն» փակ բաժնետիրական ընկերությունը պետական ոչ առևտրային կազմակերպության վերակազմակերպելու նպատակահարմարությունը և արդյունքները ներկայացնել վարչապետի աշխատակազմ:
Մինչդեռ «Դեղերի մասին» Հայաստանի Հանրապետության օրենքում փոփոխություն և լրացումներ կատարելու մասին» օրենքի ներկայացված նախագծին կից չի ներկայացվել «Ակադեմիկոս Էմիլ Գաբրիելյանի անվան դեղերի և բժշկական տեխնոլոգիաների փորձագիտական կենտրոն» փակ բաժնետիրական ընկերությունը պետական ոչ առևտրային կազմակերպության վերակազմակերպելու նպատակահարմարության վերաբերյալ վերոնշյալ քննարկումների արդյունքների մասին տեղեկատվություն: 
Առողջապահության բնագավառում պետական կառավարման լիազոր մարմնի՝ ՀՀ կառավարության կողմից լիազորված կազմակերպության միջոցով դեղերի շրջանառության պետական կարգավորման ոլորտում փորձաքննությունների կազմակերպումը և իրականացումը հակասում է  գնումների մասին ՀՀ օրենսդրության պահանջներին, քանի որ համապատասխան կազմակերպության ընտրությունը պետք է իրականացվի գնումների մասին ՀՀ օրենսդրությամբ նախատեսված ընթացակարգերի շրջանակներում: 
	 Ընդունվել է ի    
 գիտություն










	Ներկայացված առաջարկները սույն նախագծի կարգավորման առարկայի հետ հետ կապ չունեն: Առաջարկները պետք է քննարկվեն արդեն իսկ ընդունված ՀՀ կառավարության 2019 թվականի փետրվարի 28-ի «Դեղերի շրջանառության պետական կարգավորման ոլորտում փորձաքննությունները և մասնագիտական դիտարկումները կազմակերպող և իրականացնող մարմին նշանակելու մասին» թիվ 150-Ն որոշման կարգավորման շրջանակներում: Միաժամանակ  կից ներկայացվում է վարչապետի աշխատակազմ ուղարկված Առողջապահության նախարարության 02.08.2019թ. թիվ ԱԹ/22.1/12954-19 ելից գրությունը`  «Ակադեմիկոս Էմիլ Գաբրիելյանի անվան դեղերի և բժշկական տեխնոլոգիաների փորձագիտական կենտրոն» փակ բաժնետիրական ընկերությունը պետական ոչ առևտրային կազմակերպության վերակազմակերպելու նպատակահարմարության վերաբերյալ:









